
Durga Stotram Hymn to Durga by Sri Aurobindo

శ్రీఅరవిన్దకృతం   దుర్గాస్తోత్రమ్ 

ఓం మాతర్దుర్గే  ! సింహవాహిని సర్వశక్తిప్రదాయిని   మాతః శివప్రియే  తవ
శక్త్యంశజా వయం భారతవర్షస్య  యువానః త్వన్మన్దిరే  సమాసీనాః త్వాం
ప్రార్థయామహే   ॥
శ‍ృణు మాతః ఆవిర్భవ భారతే వర్షే ప్రకాశమానా  భవ ।
మాతర్దుర్గే  !యుగేయుగే మానవీం తనుం ధృత్వా జన్మని జన్మని తవైవ
కర్మ కృత్వా చ త్వదానన్దధామ  ప్రతియామ । ఏతర్హ్యపి  జన్మజుషో వయం
త్వదేకకార్యవ్రతిన  ఏవ శ‍ృణు మాతః ఆవిర్భవ భారతే అస్మత్సహాయా భవ ॥
మాతర్దుర్గే  ! సింహవాహిని త్రిశూలధారిణి  వర్మావృతసున్దరశరీరే  మాతః
జయదాయిని త్వత్ప్రతీక్షాపరం హ్యద్య భారతం తామేవ తే మఙ్గలమయీం
మూర్తిం వీక్షితుం సముత్సుకమ్ । శ‍ృణు మాతః ప్రాదుర్భవ  భారతే వర్షే
ప్రకాశస్వ  ॥
మాతర్దుర్గే  ! బలదాయిని ప్రేమదాయిని  జ్ఞానదాయిని  శక్తిస్వరూపే భీమే
సౌమ్య-రౌద్ర -రూపే జీవన-సఙ్ఘర్షే  భారత-సఙ్గ్రామే  చ త్వత్ప్రేరితా
యోద్ధారో  వయమ్ । దేహి మాతః ప్రాణమనసోరసురస్య  శక్తిం  అసురస్యోద్యమం
దేహి మాతః బుద్ధిచిత్తయోర్దేవస్య   చరిత్రం  దేవస్య జ్ఞానమ్  ॥
మాతర్దుర్గే  ! జగదగ్రగణ్యా  భారతజాతిర్నను సమాచ్ఛన్నాసీన్నిబిడతమసా ।
త్వం మాతః ఉత్తరోత్తరం సముదీయసే వ్యోమప్రాన్తే   త్వద్దివ్యవిగ్రహస్య 
తిమిరవిజయినా జ్యోతిషా సఞ్జాత  ఉషసః ప్రకాశః  ప్రవితనుస్వాలోకం
మాతః ప్రవిధును  తిమిరమ్ ॥
మాతర్దుర్గే  !శ్యామలా సర్వసౌన్దర్యసమలఙ్కృతా  జ్ఞాన -ప్రేమ -శక్తీనాం
ప్రతిష్ఠా  పుణ్యభూమిర్నను తే విభూతిః ఏతావత్కాలం శక్తిసంహరణార్థం 
ఆత్మసంవరణమకార్షీత్  । అధ్యాగతం తద్యుగం ఆగతం తద్దినం  యదా
సకలభువనస్య భారం స్కన్ధే వహన్తీ సముత్తిష్ఠతి  భారతమాతా।
ఏహి మాతః ప్రకాశస్వ  ॥

మాతర్దుర్గే  ! తవ సన్తతిర్వయం త్వత్ప్రసాదాత్ త్వత్ప్రభావాత్
బృహతోవదానస్య మహనీయభావస్య సముపయుక్తా స్యామ । హేమాతః క్షోదయ
క్షుద్రతాం  సముత్సారయ స్వార్థం  భఞ్జయ  భయమ్ ॥
మాతర్దుర్గే  !కాలీరూపిణి నృముణ్డమాలిని  దిగమ్బరే కృపాణపాణి దేవి
అసురవినాశిని దారుణనినాదేన నిషూదయ రిపుదలమన్తరస్థం  యేన
నైకోఽపి  రిపురస్మదన్తరే జీవితస్తిష్ఠేత్  యేన చ వయం విమలా
నిర్మలాశ్చ స్యామ ఇయమేవ ప్రార్థనా   మాతః ప్రకాశమానా  భవ ॥
మాతర్దుర్గే  !స్వార్థేన  భయేన క్షుద్రాశయత్వేన  మ్రియమాణం  ఖలు
భారతమ్ । హేమాతః విధేహి నో మహతః మహాప్రయాసకృతః  ఉదారచేతసః
సత్యసఙ్కల్పజుష యేన నాతఃపరం స్యామ స్వల్పాశంసినః నిశ్చేష్టా
అలసాః సన్త్రస్తాః  వా ॥
మాతర్దుర్గే  ! విస్తారయయోగశక్తిమ్ । త్వత్ప్రియా హి వయమార్యసన్తతయః
అస్మాత్ సుసముద్భావయ లుప్తాం శిక్షాం మేధాశక్తిం చ శ్రద్ధాం   భక్తిం
తపస్యాం చ లుప్తం చరిత్రం  బ్రహ్మచర్యం  సత్యజ్ఞానం  చ అస్మదన్తః
సముద్భావ్య చ భువనాయ చ వితర। మానవసహ్యే దుర్గతినాశిని
జగదమ్బే ప్రకాశస్వ  ॥
మాతర్దుర్గే  !అన్తఃస్థానాం  రిపూణాం సంహారం విధాయ సమున్మూలయ
బాహ్యవిఘ్నబాధాః । బలపరాక్రమోపేతా  సమున్నతచేతా ఆర్యజాతిర్భారతస్య
పవిత్రకాననేషు  సముర్వరక్షేత్రేషు  వ్యోమచుమ్బిపర్వతప్రదేశేషు
పూతసలిలసరితాం తీరేషు కిలైకత్వే  ప్రేమ్ణి  చ సత్యే శక్తౌ చ శిల్పే
సాహిత్యే చ విక్రమే  జ్ఞానే  చ మూర్ధన్యా  సతి నివసేత్ ఏషైవ  ప్రార్థనా 
మాతృచరణయోః ప్రకాశమానా  భవ ॥
మాతర్దుర్గే  !అనుప్రవిశ  నో దేహంయోగశక్త్యా భవిష్యామస్తవ
యన్త్రాణి  అశుభవినాశినస్తవ నిస్త్రింశాః  అజ్ఞానతిమిరాపహాస్తవ
ప్రదీపాః  । హేమాతః సమ్పూరయ స్పృహామేతాం భారతీయతరుణవృన్దస్య ।
యన్త్రస్వామిని  చాలయ యన్త్రమ్ । అశుభోచ్ఛేదిని సముల్లాసయ  చన్ద్రహాసం
జ్ఞాననదీప్తివిభాసిని  గృహాణ హస్తే ప్రదీపం  ప్రకాశస్వ  ప్రకాశస్వ  ॥
మాతర్దుర్గే  !త్వాం ప్రాప్య  న వయమితఃపరం విధాస్యామస్తవ విసర్జనం
శ్రద్ధాభక్తిప్రేమ్ణాం      సూత్రేణ  సమాసజ్జ్య  హృదయే సన్నిధాస్యామః ।
ఏహి మాతః అస్మాకం మనసి ప్రాణే  శరీరే చ ప్రకాశస్వ  ॥

వీరమార్గప్రదర్శిని   ఆయాహి న హి విధాస్యతే విసర్జనమతఃపరం  ఆస్తాం
నను సమస్తమస్మజ్జీవనమనవచ్ఛిన్నం  దుర్గాపూజనం  సర్వమపి నః
కార్యజాతం అవిరతం పవిత్రం  ప్రేమమయం  శక్తిమయం చ మాతృసేవావ్రతం
స్యాత్ ఏషైవ  ప్రార్థనా   మాతః । ఆవిర్భవ భారతే వర్షే ప్రకాశమానా  భవ ॥

